
ঝুরো বটগাছ-তলে ডাকিছে শিয়াল,

ডানা ঝট্পট্ করে বুনো হরিয়াল;

আঁধার-নিঝুম গ্রাম,

নাই কোনো ধুমধাম,

আকাশ-প্রদীপ শুধু দুলিছে হাওয়ায়,

আঁধারের চোখ যেন মিটিমিটি চায়।



আকাশ-প্রদীপ জ্বলে, দেখিস নি তুই?

খুঁটিতে জড়ানো যেন রঙীন হাউই;

উল্কি সে উল্কার,

নাহি যেন ভুল তার,

আগুনের ঘুড়ি যেন উড়িতে এবার

লগিতে জড়িয়ে গেছে সুতোখানি তার॥





 


শীতের সকাল







আবছায়া চারিদিক, ঝাপসা নিঝুম,

পউষের ভোরবেলা—ভেঙে গেল ঘুম।

উষার দুয়ারে এক তুষারের ঢেউ

কখন পড়েছে ভেঙে, জানে না তা কেউ।

ঝিমঝিমে হিম-হাওয়া বয় বার বার,

দিকে দিকে বাজে যেন শীতের সেতার।

অশথগাছের ফাঁকে অতি মনোহর

মিঠে রোদ বেঁকে পড়ে দাওয়ার উপর;

জড়সড় দেহ মোর,—বড় শীত ভাই,

রোদ-ছাওয়া দাওয়াটায় বসি এসে তাই;

দুরে দেখি ফাঁকা মাঠে আলো ঝলমল,

শালিখের ঝাঁক সেথা করে কোলাহল।

